
	“БНМАУ-ЫН АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1969 онд эрхлэн хэвлүүлсэн номоос

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	АРАВДУГААР БҮЛЭГ : Энэ бүлэгт Оля, Яло хоёр үзэсгэлэнт авхайн шилтгээнд очно

	Дөрөвлөсөн хангал морьд алсад гялалзах уулсын бэл өгсөн хөнгөн шингэн, хөл нийлүүлэн хурдална. Уулсын наагуур хөшгөрсөн хөх мананд орж төгсгөл нь харагдахгүй болсон замаар мөнгөн тахнууд хөг нийлүүлэн жингэнэнэ. Өргөн тал хааны усан үзмийн тариалангийн дөрвөлжин ногоон талбайнуудыг харсаар явж залуу нь хүрч уйдсан Яло:

	— Оля юм ярь л даа. Чи яагаад дув дуугүй болж орхио вэ? гэж гомдонгуй хэлэхэд Оля хөмсөг атируулан,

	— Яло минь чи яасан хачин амьтан бэ. Рөхөнд ийм аюул тохиолдоод байхад юуны чинь юм ярихтай манатай!

	Яло нүүр улайлган:

	— Бид хоёр түлхүүр аваад амжиж очно шүү дээ. Харж л байгаарай, амжина! Харин би их өлсөж байна гэв.

	Оля юу ч хэлсэнгүй, морьдоо гуядав. Өндөр шилэн ногоогоор хучигдсан толгод дайралдаж эхлэв. Өвсний толгой салхинд ганхан бүжиж, жаргаж буй нарны туяанд гялалзана

	Толгодын хоорондуур уулын горхинууд шоржигнон урсаж эргээр нь тунгалаг шилэн элс хучсан харагдана. Хавцлаас хөөрөх хөвөн цагаан манан толгодын бэл даган дээшилнэ.

	Оля морьдоо услахаар горхины захад зогсоолоо. Эцэж ядарсан Яло хөтчийн суудал дээр бэгцийнэ. Эргэн тойрон нам жим горхины ус шоржигнох, морьдын турхирахаас өөр анир чимээ сонсогдохгүй байлаа.

	Оля ташмагаар ус утгаж Ялод өгөөд,

	— Май ууж орхи, жаахан сэргэж магадгүй... гэв

	Яло дуртайхан хэд балгав. Ус тув тунгалаг, шүд хага ташим хүйтэн ажээ.

	Нар, шингэж, нэвт гэрэлтсэн ягаавтар өнгийн сүрлэг уулс дорхноо бараантан дүнсийлээ. Эгц дээш ёрдойж сордойсон хурц үзүүрт хадан цохионуудын орой дээр анхны одод гялалзаж эхлэв.

	Оля, Яло хоёрыг чих тавин чагнаж байтал хавцлаар айсуй морьдын төвөргөөн тодхон тажигнаж, түдэлгүй замаар морьтой хүмүүс гарч ирлээ. Өмнө талд нь чөргөр нарийхан хөлтэй сайхан цагаан морьтой хүүхэн хүн явж харагдав. Хүүхэн урт хар хувцас өмсөж урт нимгэн алчуур хүзүүгээрээ ороож, мөрөн дээгүүрээ үзүүрийг нь чулуудан ар тийш нь хийсгэжээ.

	Хувцас хунарыг нь харвал зарц бололтой хэдэн эр хүүхний араас дагалдана. Тэр хүүхэн Оля, Яло хоёртой зэрэгцэж ирээд

	— Хааны сүйх байна шүү дээ?! Энэ чинь ямар учиртай юм болж байна? гэж дуу алдав.

	Хүүхний жингэнэсэн дуу хонхны дуу гэмээр бөгөөд дээш матийсан урт хар сормуустай гялалзсан хоёр хар нүд нь гайхсан асуусан янзтай ширтэнэ. Цагаан морь амгай хажигнуулан эрхэлсэн янзтай, туурайгаараа газар цавчина.

	Мэгдсэн хоёр охин дуугарсангүй.

	— Хүүхдүүд минь та нар яагаад энд явж байдаг юм бэ? хэмээн хонхон дуу дахин жингэнэв

	— Авхайтан минь бид хоёр Йихлэм сайдынд яаралтай очих хэрэгтэй явна гэж Ялог хэлэхэд, Оля хажуугаас нь:

	— Яло минь олон таван үг хэрэггүй! гэж түргэн шивгэнэв

	— Йихлэм сайдынд уу? Тэр холоос уу? гэж авхай гайхав.

	— Бид хоёрыг өнөө өглөө эзэнтэн сүйхээрээ зугаалахыг зөвшөөрсөн юм. Бид хоёр хотоос хөтөчгүй гараад, буцах гэсэн чинь... буцах гэсэн чинь... 

	— Тэгээд яагаа вэ юу болов. Ямар нэг гай тохиолдсон хэрэг

	— Тийм ээ, авхайтан минь. Хотод буудалдаан, бөөн буудалдаан, болоод бид хоёр буцаж зүрхэлсэнгүй! гэж Яло бувтнав.

	— Ээ хар аймхай амьтад! Эзэнтэн зугаагаа гаргах гэж цэргүүддээ хий буудах тушаал өгсөн юм байлгүй гэж хүүхэн инээд алдав.

	— Тиймгүй болоод л тэр байхгүй юү дээ авхайтан минь. Тольчид ажил хийхээс татгалзсан учир хааны цэрэг толины газрыг бүслээд байна.

	— Чи юу ярина вэ? Тольчид бослого гаргасан хэрэг үү! Хүү минь тэд чинь наашаа энэ ууланд хүрээд ирэхгүй байгаа даа? хэмээн сайхан авхайн царайд бодлогоширсон байдал тодров.

	— Үгүй биз дээ авхай минь. Тэд чинь хотдоо бишгүйдээ ажилтай улс... Тэгээд л бид хоёр Йихлэм сайдынд очихоор явж байна Тэр чинь... Тэр чинь бид хоёрын өвгөн аав байхгүй юү дээ.

	— Өвгөн аав ий?

	— Тийм ээ, авхайтан минь.

	Үгүй ер өө, энэ Йихлэм тун хачин амьтан шүү! хэмээн сайхан авхай инээмсэглээд, — Ийм хоёр хөөрхөн ач хүүтэйгээ огт дурсдаггүй юм шүү дээ! Хөөрхий хоёр муу хүүхэд минь үхтлээ айгаа байлгүй яах вэ. Харангуут л мэдэгдэж байсан юм, даан даанаасаа чиний царай бүр мэдэгдэж байна гээд Оля руу заав.

	— Бид хоёр өглөөнөөс аваад юу ч идээгүй яваа, авхайтан минь гээд Яло санаа алдав.

	Цагаан морьт авхай зарц нарынхаа нэг рүү эргэж:

	— Лооб чи бушуухан шилтгээн руу оч. Эзэн хааны хоёр хиад олигтойхон хоол бэлдүүлээд бай! хэмээн тушаалаа.

	— Яло яах билээ гэсэн байдалтай Оля руу харав.

	— Авхайтан минь бид хоёр саатаж болохгүй гэж Оля нам дуугаар хэлэв.

	Яалаа гэж, яалаа гэж. Манай шилтгээнд унтаж амраад өглөө явцгаа. Би зугаалж яваад та хоёртой дайралдсандаа тун их баяртай байна. Өөрсдөө амраад бас морьдоо амраах хэрэгтэй шүү дээ. Үүгээр зам үнэндээ дөт боловч, аюултай харанхуй шөнө хад хавцалд унаж үхэж мэднэ шүү дээ.

	— Бид хоёр танайд унтахгүй гэж Оля шулуухан зүтгэв.

	— Оля минь чи сайхан хоол идээд, сайн хучлага дэвсгэрт орж унтаж амрахыг хүсэхгүй байна гэж үү дээ? гэж Яло аргадсан янзтай асууна.

	— Би та хоёрыг зайрмаг сүүгээр дайлна. Аль эсвэл шоколаданд илүү дуртай улс уу? хэмээн сайхан авхай үглэнэ.

	Яло Оляг сэмхэн ёворч шүлсээ залгин:

	Шоколад гэнэ шүү Оля минь! Чи шоколаданд их дуртай шүү дээ! гэв.

	— Яло минь чи бид хоёр яарах хэрэгтэй шүү дээ.

	Ганц шөнө гайгүй шүү дээ. Оля! Тэртэй тэргүй бид Йихлэмийнд өглөөнөөс нааш очиж чадахгүй.

	Үгүй, энд хонохгүй.

	— Намайг хайрлал даа Оля минь! Би цааш явах чадалгүй болоод байна шүү дээ. Би бүр ядраад, бас харангасаж унах дөхөөд байна, Оля минь.

	— За яая гэх вэ? Авхай минь бид хоёр танай шилтгээнд хоног өнгөрөөе гэж Оля бууж өглөө.

	Сүйхтэй, морьтой улс хавцлаар ороход өмнөөс нь тас харанхуй угтав. Морьдын туурай харанхуйд тажигнан цуурайтна. Түдэлгүй шилтгээний шүдэт хэрэм харагдлаа. Шилтгээнийг уулын нэг голын хажуугаас эгц дээшээ гарсан хясааны орой дээр барьжээ. Усны шуугих чимээ бараг дуулдахгүй байгаагаар бодвол хясааны ёроол хавиар гол зэгсэн гүнзгий бололтой. Голын ус ёроолдоо булшлагдсан хад чулуун дээгүүр анир чимээгүй түргэн урсах бөгөөд гол биш, уулын жижиг нуур гэмээр ажээ. Гол дахин гүехэн болсон тээр доорх хэсэгт л боргиотон шуугих нь сонсогдоно. 

	Шилтгээний гадаа үүдэнд бамбарын гал улалзаж, зарц нарын бараан дүрс сүүмэлзэнэ. Асар том өргөгддөг гүүр чахран цаад талын хясаанаас бууж наад талын хясаан дээр голын усыг дамнан буулаа. Морьдын туурай гүүрэн дээгүүр тажигнана.Сүйх тэрэг шилтгээний хашаанд орлоо. Сайхан авхай руу Лооб гүйн ирж, мориноосоо буухад нь туслав.

	— Хайрт хүүхдүүд минь та хоёр манай шилтгээнд өөрийнхөө гэрт байгаа юм шиг байх хэрэгтэй шүү гэж жингэнэсэн эелдэг дуугаар хэлээд сайхан авхай зарцын зүг эргэж, тайвуухан: — Лооб чи яасан болхи амьтан бэ! гээд ташуураа далайн зарцын улаан нүүр рүү ороолгов.

	Бамбарын ёлгонох гэрэлд Лооб ганхаж, нүүрэн дээгүүр нь улаан хүрэн гувруу зурайхыг Оля, Яло хоёр харлаа. Хоёр охин авхай руу ухасхийн очиж,

	— Хэрэггүй!... Яалаа гэж энэ вэ? Авхай та юунд энэ хүнийг зодно вэ?— гэсэнд,

	Авхай сайхан харцтай хилэн хар нүдээр хоёр охиныг гайхсан янзтай ширтээд,

	— Та нар юунд нь сандарна вэ? Би зарцаа л ороолгож байна шүү дээ? Үүнд гайхах юу байна? Та хоёр минь яасан хачин хүмүүжсэн хүүхдүүд вэ! ... хэмээн авхай мөрөө хавчсанаа огт юм болоогүй мэт: — Энэ шилтгээнийг манай элэнц эцэг бариулсан юм. Ямар байна даа? гэж асуухад нь Оля хоолойгоо засаж,

	— Кх... кх гэж ханиалгаад:- Зүйрлэж хэлэх үг олдохооргүй сайхан шилтгээн байна, авхайтан минь гэв.

	— Лооб оо, эзэн хааны хоёр хиад хоол барь гэж мэдэгд гэж сайхан авхай хонхных шиг хачин дуугаараа хашхирлаа.

	Энд тэндгүй лаа асаалттай хүнхгэр таазтай нэгэн танхимд орж хоол идсэний дараагаар сайхан авхай хоёр хиад тавтай нойрсохыг ерөөж, гараа сунгахад Оля, Яло хоёр түүний нь үнсэх ёстой юм байх гэж таалаа. Авхайн булцгар цагаан гарт хошуу хүргэхдээ Оля их ярвайсныг Яло ажиглажээ.

	Ингээд Лооб лаа барьсаар хоёр хиаг тусгай өрөө рүү дагуулан оруулав. Тэр өрөө хооллосон, танхимаас хэдхэн тал дүгрэг шатаар тусгаарлагдах ажээ.

	— Лооб ахаа таны нүүр их өвдөж байна уу? гэж Оля аяархан асуув.

	Та намайг өрөвдөж байна гэж үү ноёнтон хиа минь? Та зарц нараа огт зоддоггүй гэж үү? хэмээн өвгөн гунигтайхан инээмсэглэв.

	Та юу ярина вэ! Бид хэзээ ч зарц хэрэглэж үзээгүй!

	— Ийм сайн сайхан ноёдыг огт үзээгүй юм байна.

	— Танай энэ эзэгтэйн нэрийг хэн гэдэг юм бэ? 

	— Смалуш гэдэг юм.

	— Смалуш гэнэ ээ? ... Энэ чинь ... энэ чинь хэмээн Оля хөмсөг атируулав.

	Шуламс гэсэн үг! гэж Яло хажуугаас хэлж өгөв.

	— Шуламс! Энэ сайхан авхай маань тийм муухаa амьтан баaх нь ээ! гэж Оля дуу алдана.

	Лооб гарч одлоо. Хоёр охины орсон өрөөний туурга, өнгө өнгийн шил болсон тоо томшгүй олон цонх нь дүгрэг ажээ. Оля нэг цонхыг нь онгойлгосонд цонхны цаана харанхуй, сэрүүн байлаа. Тээр дор үл үзэгдэгч голын ус шуугина.

	Яло сэмээрхэн дөхөн очиж Олягийн ар талд зогсоод,

	Оля минь ер нь энэ авхай шиг баян, тэгээд ууланд ийм гоё шилтгээнд сууж байвал сайхан л юм даа, тиймээ? гэв.

	Тэгээд бас зарцынхаа нүүр рүү ташуурдаж байвал уу? Яло минь чи яасан ичдэггүй амьтан бэ?

	Оля цааш юм хэлэх гэсэн боловч яг энэ үеэр шилтгээний гадаа бүрээ хангинан, бамбар барьсан зарц нар доош гүйлдэж эхэлсэн учир хэлж амжсангүй. Гол хөндөлсөн гүүр бууж шилтгээний хашаан дотор сүйх тэрэг орж ирэхийг хоёр охин харжээ. Сүйхний хаалга нээгдэхэд дотроос нь Ээлэ гарч ирлээ.

	АРВАН НЭГДҮГЭЭР БҮЛЭГ : Энэ бүлэгт Ээлэ үзэсгэлэнт авхайг хатан хаан бол гэж ятгана

	Бид хоёр өнгөрлөө! Энэ өрөө танхим руу ордог ганцхан хаалгатай юм гэж Яло их айсан янзтай шивгэнэв.

	— Чимээгүй. Ээлэ танхимд ороод ирсэн бололтой. Хоёр охин зузаан гэгчийн том хаалганы хажууд чих тавин чагнаж зогсоно. Оля руугаа хяламхийн харваас Оля уруулаа жимийхээрээ жимийгээд хоёр нүдээ онийлгон, ямар нэгэн зүйл нарийвчлан бодож буй мэт харагдлаа. Яло мөр рүү нь тонгойж,

	— Оля чи яагаад ийм тайван байна вэ? Ээлэгээс айхгүй байна уу? Би их айж байна. Намайг бас юунаас ч айдаггүй болгож өгөөч гэж Яло түргэн шивгэнэв.

	— Чимээгүй бай л даа гэж Оля аяархан зандарна.

	— Тэгвэл би ч бас айхгүй дээ! Одоохон энэ муу Ээлэтэй чинь улаан нүүр учирч, ямар санаа өвөрлөж байгааг нь мэдье гэж Яло хоёр салаа гөхлөө саваад Оляг ам ангайж амжаагүй байтал хаалга онгойлгож өрөөнөөс гарч орлоо. Яло шатны гишгүүр бүрийг өлмий дээрээ сэмхэн гишгэж буугаад. Ээлэ үзэсгэлэнт авхай хоёрын сүүдэр танхимын цаад талын туурган дээр хөдөлж байхыг хармагцаа баганын хажууд хярав. Арзайж сэгсийсэн үстэй махчин шувууны хошуу шиг матийсан хамартай Ээлэгийн сүүдрийг харахад аймаар байлаа.

	— Аав минь та юм идэхгүй бол ядаж жаахан дарс балгаж орхи. Дарс тамир тэнхээ сэргээнэ шүү хэмээн сайхан авхайн дуу жингэнэнэ.

	— Баярлалаа хайрт охин минь над чамтай ярилцах юм зэгсэн их боловч заваар тун бага явна.

	— Хайрт аав минь ярь ярь. Би бүгдийг сонсоход бэлэн байна.

	— Охин минь цаг гэдэг тун хэцүү болоод байна. Ардууд бидэнд захирагдаж, ажил хийж өгөхөө бүр болиод байна.

	Нөлөөтэй толинууд уд маань яасан бэ, аав минь?

	— Ардууд тэр аргад маань орохоо болиод байна. Смалуш минь! толинуудыг чинь хаанаас өөр хүн тоохоо больжээ. Хотын ардууд манаа занаанаас ч айхаа болиод гудамжинд тавьсан нөлөөт толинуудыг хагалж тольчид ийм юм хийдэг болоод байна гээд Ээлэ өврөөсөө нэг юм гаргаж охиндоо үзүүлэв. Сайхан авхайн туурган дээр туссан сүүдэр найган ганхахыг Яло харлаа.

	— Жирийн толь уу?! Ардууд хууртахаа больсон хэрэг үү? Энэ чинь яасан аймаар хэрэг вэ, аав минь! гэж авхай айсан янзтай дуу алдав.

	— Тийм ээ, охин минь. тун аймаар хэрэг! Тольчид номхрох янзгүй болоод байна.

	— Тэднийг хүчээр номхруулах хэрэгтэй, аав минь!

	— Толины газрыг хааны цэрэг бүсэлсэн.

	— Аав минь та хэзээ язааных шигээ зөв юм хийжээ.

	— Зөвхөн үүгээр зогсох бишээ охин минь! Гүрний толгойд шинэ хаан... гэснээ, Ээлэ хэсэг дуугүй болж,

	— Магадгүй хатан хаан тавих хэрэгтэй болоод байна гэв.

	— Пээ! гэж үзэсгэлэнт авхай дуу алдав.

	— Нишгод долоодугаарын тэнэгийг ардууд сайн мэднэ. Түүнийг хэн ч хаан гэж бодохгүй, хаан байлгахыг хүсэхгүй болоод байна. Бид цаг тайван үед тэвчээд л байлгаад байсан юм. Одоо бол хаан ширээнд өөр, ухаантай, шийдэмгий... царайлаг хүн байх хэрэгтэй болоод байна.

	— Тийм хүн манайд хэн байна даа аав минь?

	— Чи минь л байна охин минь!

	Сайхан авхай суудлаасаа алгуур өндийж Ээлэгийн муухай сүүдрийн дэргэд охины нь гоолиг биеийн сүүдэр харагдах боллоо.

	— Аав минь та тоглоом хийж байна уу?

	— Яалаа гэж! Охин минь чи өөрийгөө сайхан хүүхэн биш гэхгүй биз дээ? Чиний минь дуу хөгжмийн эгшигтэй адилгүй гэж үү? Чи минь хааны ордны цонхны тагтан дээрээс сайхан үг урсгаж чадах хүн! Сайхан зантай сайн хүн болж л баашлахыг хичээх хэрэгтэй охин минь! Ядуучуудад юугаа ч хайрлахгүй хүн гэж хэлэгдэх хэрэгтэй. Тэгэхдээ нөлөөтэй толиор тэгж хэлэгдэх биш шүү дээ... Үүнд ялимгүй, тун ялимгүй мөнгө хэрэг болно! Смалуш минь чи бол аав шигээ ухаалаг дотуур тамиртай төрсөн хүн. Аав чинь чинийхээ тусламжтайгаар төрийн хэргийг аятайхан залаад л байх вий! Хүн толгойтой бүхнийг хонь шиг номхон болгож орхино. За тэгээд миний охин аавынхаа хэлснийг зөвшөөрч байна уу? гэсэнд сайхан авгайн үг дуугүй толгой дохиход Ээлэ толгойтой үсийг нь үнсээд.

	Би одоохон хот руу буцалгүй болохгүй. Миний охин нэн даруй Йихлэмийнд оч! Охин минь бүү гайхаарай! Цаадах чинь аавын чинь өстөн ч гэсэн одоо бид эвээр үзэлгүй болохгүй. Түүнд энэ захиаг гардуулаарай. Цаадах чинь миний охины хаан суухад татгалзахгүй гэж би бодож байна Йихлэмтэй түргэн очиж уулзахын тулд газар доогуурх замаар явбал дөт байх шүү. Йихлэмээс үхлийн цамхаг дээрх цоожинд таардаг түлхүүрийг нь аваад ирээрэй. Би цаадхад чинь энэ тухай бас бичсэн гэв.

	Аав минь та юун газар доогуурх зам ярина вэ? гэж сайхан авхай гайхав.

	— Ээлэ, Йихлэм хоёрын элэнц хуланц нарын малтсан газар доогуурх хуучин зам байдаг. Охин минь чи тэр тухай сонсоогүй юм уу? Сайн эрсийн холбоо сүлбээтэй байсан манайхны элэнц хуланц газар доогуур зам малтаж хоёр эзэмшлээ хооронд нь холбохоор шийдсэн гэдэг юм. Тэр зам шилтгээний архины зоориноос эхлээд Йихлэмийн цэцэрлэгт хүрдэг юм.

	Одоо л би санаж байна аав минь... Намайг бага байхад нээрэн ямар нэг газар доогуурх замын тухай ярилцдаг байсан. Би түүний чинь үлгэрт гардаг шиг оргүй юм гэж боддог байж билээ. Гэтэл би чинь харанхуй, оготно, хулганаас тун их айдаг шүү аав минь! Би сүйхээрээ явбал түргэн хүрнэ. Бас над зам нийлэх хань нөхөд бий. Йихлэмийнд очих гэж яваа хааны хоёр хиа хүү манай шилтгээнд хонуутаар буудаллаад байгаа л даа.

	Юу? Хоёр хиа гэнэ ээ? Өнөөдөр хааны ордноос хоёр хиа зугтсан. Тэр хоёр үхлийн цамхаг дээрх гав дөнгөний түлхүүр хулгайлсан юм! Тэгээд би гэмт хэрэгтнээ цаазалж чадахгүй явна? гэж Ээлэ гонгинон өрөөсөн гараа өргөсөнд сүүдэр нь ханан дээр хэсэг зуур буулгүй харагдлаа.

	— Үгүй байлгүй! Магад ч үгүй юм уу, над нэг хачин хүүхдүүд санагдсан юм.

	Айсандаа хамаг бие нь дагжин чичирсэн Яло араараа ухарч явсаар шатны гишгүүрт тээглэж унахдаа хоёр гарынхаа алгаар алгадаж орхисон учир шилэн шал жингэнэн дуугарав. Ээлэ, Яло руу үсрэн ирж, заамдан аваад ширээ рүү чирлээ.

	— Оргодлуудыг бурхан өөрөө гарт минь оруулаад өгдөг байна шүү! Эд над анхнаасаа л нэг сэжигтэй харагдсан юм. Үхлийн цамхагт очсон гэдгийг нь би өнөөдөр мэдсэн Йихлэм руу ямар хэрэгтэй явааг нь мэдэх хэрэгтэй байна гэж Ээлээ Ялог анхааралтай ширтэн их л бах нь ханасан байдалтай ярив. 

	— Ёо ёо, битгий чанга атга л даа, гар өвдөж байна. Ёо ёо! гэж Яло гиншив.

	— Энэ чинь юу болж байгаа хэрэг вэ? гэж сайхан авхай гайхсан янзтай асууна.

	— Чи угаалчин биш бол эд чинь хиа нар биш байх учиртай, Смалуш минь. За жаал чи Йихлэмийнд очих ямар хэрэгтэй яваа вэ?

	Яло толгой сэгсэрч дуугүй зогсоно.

	— Хэл!

	— Ёо ёо, өвдөж байна!...

	— Хэлэхгүй бол улам өвдөнө гэж мэдээрэй!

	— Ёо ёо, битгий чанга атгаач

	— Йихлэмийнд очих ямар хэрэгтэй вэ? Түлхүүр хаа байна? Яло дуугүй л зогсоно.

	— Жаал минь чамайг ярихгүй бол... 

	— Ёо ёо! Бид айлчилж яваа юм.

	— Худлаа чамайг одоохон нэгд нэгэнгүй хэлэхгүй бол гарыг чинь энэ лааны дөлөөр төөнөнө гэж мэдээрэй? Яло юу ч хэлсэнгүй. Шүд нь хавчганан чичирч байгаа нь сонсогдож байлаа. Ээлэ сул гараараа лаа авч охины гар руу ойртуулав.

	Яло дуу алдан ганхав.

	— Хэрэггүй, хэрэггүй! Би хэлье.

	— За хэл?

	Яло дуугүй болоход сайд дахин лаагаа гарт нь дөхүүллээ.

	— Ёо ёо, хэлье! Бид хоёр... 

	— Та хоёр, тэгээд?

	— Ёо ёо их өвдөж байна!... 

	— За тэгээд яриач гэм!

	Ёо ёо... одоохон... Би танд юу ч хэлэхгүй! Юу ч хэлэхгүй хар муугаа үзмэр минь!

	Ээлэ Ялог хүчтэй дэлсэж шалан дээр унагав. Ялогийн толгой дүнгэнэж хэсэг зуур ухаан алджээ.

	— Чи бид хоёр сүүлээр ярилцамз! гэж сайд шүд зуун гонгиноод, одоо нөгөө нэг хиагийн юу хэлэхийг сонсъё гээд шат өөд шалмаг өгсөн, Олягийн байгаа өрөөний хаалгыг түлхэн онгойлгов,

	Ээлэ дэлгээтэй цонхон дээр цааш үсрэхэд бэлэн зогсож буй Оляг хараад,

	— Зогс хэмээн байдгаараа хашхирлаа.

	Гэтэл Оля нэгэнт доош үсэрч, Ээлэг цонхны дэргэд гүйсээр очиход гадаа тээр дор ус шуугихаас өөр анир чимээ сонсогдсонгүй.

	— Голын захаар эрүүл! хэмээн бархирсаар Ээлэ танхимд буцаж орж ирлээ Уурлаж, ярзайсан амнаас нь шүлс үсчинэ. Тэр жаалыг үхсэн амьд алин боловч надад авчир! Үүний нь газар доогуур оруулж хорь! Бушуулцгаа!

	Ялог аваад явлаа. Цагийн дараа зарц нар голын ойр хавиар хиаг эрээд олсонгүй гэж Ээлэд мэдэгдлээ. Уур нь шатсан Ээлэ зарц нарт дахиад эр гэж тушаал буулгав.

	— Смалуш минь харж байгаа биз дээ. Байдал улам бүр хурцдаж байна Би чамтай хамт Йихлэмийнх рүү явна. Газар доогуурх замаар явахгүй юу? Тэгвэл сүйхээ хөллүүл! Миний морьд, амарч байг гэж Ээлэ духныхаа хөлсийг арчин байдгаараа амьсгаадан хэлэв.

Автоматаар үүсгэсэн тайлбар]

	АРВАН ХОЁРДУГААР БҮЛЭГ : Энэ бүлэгт Оля маань хүрхрээ рүү унаж үхэх дөхнө

	Оля усанд сайн самардаг байсан тул Ээлэд баригдахгүйг бодон гол уруу зоригтой үсэрчээ. Ус уруу их гүн шумбан орж, хөл дороо чулуу дайралдахад хүчлэн тийрч дээш тэмүүлээд, дорхноо усан дээр гарав.

	Оля уснаас толгойгоо гаргамагц амьсгаа авч, чимээ чагнавал, эргэн тойрон нам жим, харанхуй

	байлаа. Түргэн урсгалт гол охиныг түдэлгүй шилтгээнээс холдуулж, усны хүржигнэх бөглүүхэн чимээ сонсогдох нь хүрхрээ байгаа бололтой харанхуй хавцал руу ойртуулав. Хэдхэн мөчийн дараа л зүйл дуусах болзошгүй боллоо.

	Оля эргийн зүг хүчлэн самрах боловч усны урсгалтай тэмцэлдэх тун бэрх байв Хүрхрээний хүржигнэх чимээ улам бүр тодорно. Голын ус гэнэт тохойрлоо. Оля ухасхийхдээ унаж, толгойгоо чулуунд цохив.

	Хэсэг зуур ухаан алдаад сэргэхэд нь урсаж яваа зүгээс жаахан зүүхэнтэй хэсэгхэн бараан газар харагдлаа. Охин эцсийнхээ бүх хүчийг шавхан тэр зүг тэмүүлэв. Хэдхэн хормын зуур усны хүчит урсгал Оляг тэр бараан газар руу шидэв.Тэр нь газар биш, том гэгчийн хад байжээ.

	Оля хаднаас хоёр гараараа зуурч хэсэг зуур хөдлөлгүй хэвтэв. Өмнөхөн талд нь хүрхрээ хүржигнэнэ. Ус хүчтэйеэ доош шуугин бууж, хөвөн шиг цагаан хөөс дээш үсчүүлнэ.

	Охин толгой өндийлгөн, дээхэн талдаа навчис унжиж байхыг харав. Ус руу өнгийн ургасан өвгөн царс бүдүүн мөчрөө унжуулах нь гараа сарвайх адил санагдана. Оля өндийж хадан дээр гараад сарвайсан боловч мөчир зэгсэн өндөрт байсан учир хүрсэнгүй халтирч ус руу унах дөхөв.

	Оля амьсгаагаа дараад, хөдөлгөөнөө тааруулж байгаад цовхорч мөчрөөс шүүрч дүүжлэгдэв. Ус дүүрсэн хоёр шаахай, нойтон хувцас нь мод өөд авирахад саад болно гэдгийг сая л дөнгөж ухаарчээ. Яагаад хувцсаа тайлахыг санасангүй вэ? гэж өөртөө гомдон Оля хадан дээр хөөрхийлөлтэй унжина. Ингээд дуусах нь гэж... бодсоноо Оля шүд зуун, үгүй яасан ч үгүй, энэ модон дээр гарахаа л гарна! гэж санаа шулуудаад тэнхээгээрээ хүчлэн байж мөчир дээгүүр өрөөсөн хөлөө давуулж, амь мэнд гарах нь тэр.

	Тэгж дүүжигнэн хэсэг зуур амраад, дахин нэг хүчилж мөчир дээр мордов. Ингээд мөчрөөс хоёр гараараа сайн атгаж болгоомжтойхон урагшилсаар модны голд хүрч бүдүүн гишүүн дээр гарч тухлан сууж аваад, эргэн тойрноо ажиглав. Эрэг дээгүүр өөрийн нь сууж байгаа царс руу ойртож яваа хоёр хүний бараа харагдлаа. Сарны гэрэл бүдэг байсан боловч охин тэр хоёр хүнийг, сайхан авхайн зарц нар мөнийг таньжээ.

	Хоёр зарц царсны сүүдэрт орж зогсоод, нэг нь хүрхрээний шуугианд дуулдахуйц чангаар, нөгөөгөөсөө:

	— Лооб минь чи тэр хүүг живж үхсэн байх гэж бодож байна уу? гэж асуухад,

	— Бодохоор барах уу даа! Энэ голыг чинь хүүхэд бүү хэл, том хүн ч самарч гарахгүй. Тэр хүү самардаад гарч орхисон байвал бүр ч сайн хэрэг. За түнш минь хоёул тамхилъя гэж Лооб хариу хашхирав.

Автоматаар үүсгэсэн тайлбар]

	Хоёр зарц гал улалзуулж утаа савсуулж байгаад түдэлгүй яваад өгчээ.

	Оля модноос шалавхан бууж, уулын нарийхан жимээр, урьдах газраа анхааралтай ажин алхлаа. Сарыг халхалсан хар үүлс уулсын цаагуур орж, эргэн тойрны юм бүхэн гэрэлтэн гийгүүлэгдлээ. Олягийн сэтгэл сэргэж, улам ч түргэн алхлав. Гэтэл удсангүй сар уулсын цаагуур шингэж үүлс нүүн, хав харанхуй болж орхилоо.

	Өмнө нь ямар нэг амьтны бараан сүүдэр бүртэлзэн, нүд нь цог шиг гялалзана. Араатны зэвүүн муухай улих дуу сонсогдоно.

	— Цөөвөр чоно байлгүй ... гэж Оля шивгэнээд, газраас хэдэн чулуу тэмтэрч аваад:

	— Зайлцгаа! Тонилцгоо! гэж хашхиран харанхуй руу чулуу шидлэв

	Цөөвөр чононууд тархан зугтлаа. Тэр ч байтугай чононууд сүүлээ хавчаад зугтаж байх шиг Оляд санагджээ. Ингээд охин пионерын бүлгэмийнхээ дууг намуухан аялсаар цааш алхлав.

	 

	Саруул зорилготой биднийг 

	Саатуулах хүч байхгүй 

	Урагшаа! Урагшаа! гэж 

	Өлгий нутаг минь тушааж байна... 

	 

	Оля ийнхүү дуулахдаа нөхрийнхөө сайшаалын үгийг сонсох шиг болж, цааш явсаар л байлаа. Ингээд уулсын орой ягаарч, уулын горхинууд хөгжилтэйеэ шоржигнов. Нар мандахад, Оля үзсэн харснаа гайхаж зогслоо.

	Тээр дор асар том толь цэлийнэ. Уг толь Олягийн өөрийн нь зогсож буй уулын хормойгоос аваад тэнгэрийн хаяатай нийлжээ. Уулс, нар. үүлс цөм толинд туссан нь үнэхээр гоё ажээ Тэр уудам цэнхэр талбайн газар сайгүй, хүмүүс ажил хийж байгаа харагдахад Йихлэм сайдын тутаргын тариалан бололтой гэж Оля тааварлажээ.

	Оля уулнаас бууж ирээд, хэсэг зуур амрав. Тутаргын тариалангийн зах руу орж очвол тэр нь тольтой огт төсөөгүй, өмхий бүлээн уур савсуулсан ердийн нэг намаг байлаа. Буриваатсан шалбаагийн дотор шанаган хорхой үй түмээрээ бужигнан, чөргөр нарийхан хөлтэй хачин хорхойнууд усан дээгүүр тун хурдан гүйлдэнэ.

	Зөрөг зам баруун тийшээ эргэж, нишингээр барьсан овоохойнуудын дундуур зүсэн, нэгэн өндөр толгой өөд өгсөн зурайх ажээ Тэр толгойн орой дээрх цагаан баганууд нь ярайсан гоёмсог барилга моддын ногоон мөчир завсраар цайран харагдана

	«Йихлэмийн шилтгээн лав мөн шүү» гэж бодсон Оля зөрөг замаар орж, нишингэ овоохойнуудын дэргэдүүр гарч цааш явлаа. Хүн амьтангүй гудамжаар уйдаж гиюүрсэн манаанууд уруул нь омголтож нүдний нь доод талаар хөх хүрээ татсан бяцхан хүүхдүүд л хааяа дайралдаж байв. Хүүхдүүд хойноос нь гайхсан янзтай харсаар хоцорч, хааны хиаг үзсэн манаа нар алман сүхээрээ ёслол үйлдэнэ.

	«Хөөрхий минь яасан ч цонхигор царайтай хүүхдүүд вэ? Томчуул нь цөм тутаргын тариалан дээр ажилд зүтгэж байгаа байх даа» гэж Оля бодож явлаа.

	Оля таажээ. Нишингэн овоохойнуудын цаад талын усан дотор хүүхэд, хөгшидгүй цөмөөрөө ажил хийж байлаа. Энэ чинь юу бил ээ? гэж Оля эхлээд гайхав. Урьд өмнө сонссон нэг дууг нь хэд хэдэн хүн намуухан дуулж байх шиг санагджээ.

	 

	Харц бид хаад ноёдод талхигдаж

	Хаа явсан газраа худал хуурмагт баригдаж байна. 

	Үнэн ёс улам бүр цэцэглэж байгааг 

	Үхээрийн зандалчид та нар харж байгаа биз!

	 

	Олягийн зүрхний цохилт хурдсаж, сэтгэл санаа нь сэргэн хоолой нь зангирлаа. Энэ муухай өмхий шалбааг дунд ажил хийж байгаа улсын дотор Оляд таних хүн ганц ч байхгүй боловч тэдний дотроос жинхэнэ сайн нөхөд мундахгүй олдоно гэж байх сая мэдлээ.

	За байз Йихлэмтэй ямар аргаар уулздаг бил ээ? Түүнтэй уулзаад юу гэж хэлэх бил ээ? Түлхүүрийг нь салгаж чаддаг бол уу, үгүй бол уу?» гэж Оля эргэцүүлэн бодож явснаа гэнэт толгой сэгсэрч, «Юу ч гэсэн цөхөрч болохгүй, бүгдийг тайван бодож боловсруулах хэрэгтэй. Аав минь намайг дандаа сандруугаар минь шоолон ,,Яарвал даарна” гэж хэлэх их дуртай сан Аав минь та охиноо одоо харвал юу гэхсэн бол! Аав «Оля минь чи ямар тусгүй хэрэг хийснээ мэдээ биз дээ! Ах зах хүний үгэнд ордоггүй, юм болгонд саваагүйтэж явдаг болоод энэ шүү дээ» гэх байх даа. Тэгвэл би аавдаа юу гэж хариулах вэ? Үлгэрт гардаг гүрнийг халтихан харъя гэж бодсон юм байхгүй юү. Гэтэл харин Рөхөнийг цаазлах гэж байхгүй юү! Тэгвэл би түүнийг аврах ёстой шүү дээ?! Миний оронд та ч байсан ээж ч байсан, эмээ ч гэсэн тэр жаалыг аваръя гэж бодох шүү дээ? гэж хэлнэ. За байз нээрэн яах хэрэг вэ? Яло минь хаа байдаг бол? Ээлэгийн савраас мултарч чадаа бол уу? Бид хоёр яах ч гэж Смалушийнд хоноглохоор буув даа!? гэж бодсоор Йихлэмийн шилтгээнд ойртон очлоо.

	— Яло минь, Яло минь! Чи минь ч тун горьгүй хүн юм. Гэхдээ чи минь сайн охин, энэ харийн нутагт наддаа ганц дотно хүн минь шүү дээ ... Чи минь одоо энд надтайгаа яваа болоосой доо! гэж Оля ганцаараа шивгэнэнэ.

	Оля булан тойрч хэдхэн алхсанаа шилтгээний хэрэмд наалдав. Хэрмийн хаалганы гадаа дөрөвлөсөн морь хөллөсөн сүйх зогсох бөгөөд хөтчийн суудал дээр нь Лооб сууж байлаа Оля явуул замаар яваагүй уулын жимээр ирсэн учир уулсыг даван хуй салхи шиг хурдалсаар Ээлэ, түүний охин хоёрыг Йихлэмийн шилтгээнээ хүргэж ирсэн сүйх тэргийг зам зуураа хараагүй байжээ.

	АРВАН ГУРАВДУГААР БҮЛЭГ : Энэ бүлэгт Яло маань газар доогуур үнэхээр зам байгааг мэдэж авна

	Ээлэг охинтой нь Йихлэмийн шилтгээнээ хүргэж ирэхийнхээ өмнө Лооб тушаал ёсоор Ялог газар доогуур хорихоор авч гарсан билээ.

	Лооб бамбараа толгой дээрээ өндөр өргөсөөр явж Ялог газар доорх өрөөнд орууллаа.

	— Чи чинь өөрийгөө хиа биш тольчин гэв үү? Энэ чинь үнэн үү? Чи тэгээд энэ Ээлэтэй яагаад

	мунгиналдаж орхисон хэрэг вэ? гэж Лооб Ялог толгойноос нь өлмий хүртэл ажиглав.

	— Лооб ах минь би ямар ч гэм хийгээгүй юм.

	— Үнэмшиж байна... Гэтэл манай хаад ноёд гэдэг чинь чиний гэм хийсэн хийгээгүйг хэрэгсэхээр улс огт бишээ.

	— Тэд чинь тэгээд намайг яадаг бол Лооб ах минь?

	— Тун базаахгүй юм болно байх даа залуу минь... байз хө ингэхэд чи миний нэрийг яаж мэддэг болсон хэрэг бил ээ?

	Би Ээлэгийн охиныг таны нүүр рүү ташуураар ороолгож, Лооб гэж байхыг нь сонссон.

	— Тийм ээ, ингэж ч амьд явах гэж дээ гэж Лооб бувтнаад, гайхан зогсов. Чулуун туурга хэд хэдэн хаалгатай ажээ.

	— Чамайг чинь хааш нь оруулдаг хэрэг вэ дээ залуу минь? Би бол чамайг тавьж орхимоор л байна. Гэтэл би чинь мааниа унших хэрэгтэй болно шүү дээ гэж Лооб гайхна:

	Тэгэхэд нь Яло түргэн тосон авч:

	— Лооб ах минь намайг тавих хэрэггүй, архины зооринд л түгжиж орхи гэсэнд.

	— Архины зооринд ий? Чи чинь манай ноёдын ганц дуртай амонтильядо дарснаас амталъя гэж бодоогүй биз хөө? Ер нь ч архины зооринд ядахдаа л сууж хөлийн чилээ гаргах юм бий шүү... Архины торхнууд... За тэгвэл тийшээ оръё! гэж Лооб инээмсэглэв.

	Лооб нэг хаалганы өмнө очиж, том цоожийг нь түлхүүрдлээ. Зэвэрсэн нугас нь чахарсаар хаалга онгойход Яло зооринд орлоо. Энэ бол намхан болж ирээд, хүнхгэр таазтай өрөө байлаа. Зүүн баруун хоёр талаар нь өнө удаж пад хар болсон хоёр том торх өрөөстэй, хоорондуурх зай нь харанхуйтан харлаж чийг, хөгц үнэртэж байлаа.

	— Ганцаараа байхад яасан ч аймаар газар вэ! гэж Яло шивгэнэв.

	— Би яах вэ чамд бамбараа орхиё

	— Баярлалаа, Лооб ахаа!

	— Нойроо хүрвэл торхон дээр гарч унтдаг юм шүү. Энэ чулуун шалан дээр хэвтэх юм бол үхэн үхтэл хамаг яс чинь янгинадаг өвчтэй болж орхино гэж мэдээрэй гэжээ.

	Яло юун хэвтэж амрахтай манатай билээ. Хаалга хаагдаж зэвэрсэн цоож дуугармагц бамбараараа гэрэлтүүлсээр эгнүүлсэн торхны хоорондуур цаашлав.

	Гэтэл өмнө нь чулуун туурга тулгарлаа. Яло туурганы дэргэд очиж. урамгүйхэн зогсоод, хуруугаараа тогшиж хүртэл үзэв Туурга хүйтэн, гөлчгөрөөс цаашгүй ажээ.

	Яло нөгөө зайгаараа буцахдаа юм болгоныг их л анхааралтай ажигласан боловч архины торх бамбарын сүүмэлзэх гэрэлд гэрэлтэх туурганаас өөр юу ч олж харсангүй.

	Яло даарч эхэлсэн учир дулаацахаар доороо дэвхцэв. Ингээд дахин туурга руу гүйн очиж гараа зангидаж байгаад балбаж үзэв.

	Тэр газар доогуурх зам гэдэг нь хаа байгаа хэрэг вэ? Архины зоориноос эхэлдэг гэж Ээлэ хэлсэн биш бил үү!» гэж тэвчиж ядан бодно.

	Яло буланг гэрэлтүүлэх гэж бамбараа дээр өргөснөө өөрийн эрхгүй гэдрэгээ ухраад,

	— Та хэн бэ? гэж айсан янзтай асууна. 

	Өрөөний чанх буланд торхны ар талд нэг хүн зогсож байжээ. Баатрын хуяг дуулга өмссөн тэр хүний царай буулгаастай гивлүүрт халхлагдана. Өрөөсөн гартаа дундаа элээн сүлдтэй бамбай нөгөө гартаа урт жад барьжээ.

	— Та юунд дуугүй байна вэ? хэмээн Яло арай чүү зориглон аяархан асуув.

	Нөгөө хүн бас л дуугарсангүй. Яло гивлүүрийн ялимгүйхэн завсраар тэр хүний нүдийг олж харах гэж хичээн бамбараа бүр дээш өргөв. Ингээд хэсэг дуугүй байснаа:

	— Та энэ торхтой архийг сахиж байдаг хүн үү? гэж асууж үзэв.

	Хуяг дуулгатай хүн тун ч дуугарсангүй.

	— Та намайг тэр амон... амонтильядо дарснаасаа уух гэж байна гэж битгий бодоорой. Би ерөөсөө архинд дургүй! гэж Яло үглэв.

	Нөгөө хүн бас л дуугарсангүй учир Яло гоморхсон янзтай:

	— Та ганц үг ч гэсэн хэл л дээ би их айж байна... гэж гуйв

	Баатар эр охиныг огт хайхрах шинжгүй зогсоно. Яло эцсийн бүлэгт зориг орж, дуугаа өндөр болгон:

	— Тийм их дуртай юм бол дуугүй байж л байхгүй юү! Та намайг өөрөөсөө айж байна гэж бүү бодоорой гэв.

	Ингээд торх туурга хоёрын завсраар зүтгэсээр баатар эрийн өмнө очиж, өдөөсөн янзтай:

	— Хүүе хүн гуай! Хэл ам чинь татчихсан юм бол тэр л биз, битгий чулуун хөшөө шиг зогсоод, жаал охин... үгүй биш жаал хүү намайг битгий айлгаад бай! гэв.

	Яло бүр ч зориг орж, баатар эрийн төмөр болсон хэнхдэг рүү хурууны үзүүрээр тоншиж үзлээ. Хуягийн төмөр хөндий хангинан дуугарахад охин инээд алдав. Хуягийн цаана хэн ч байсангүй. Төмөр хүн архийг нь хоосолсон торх шиг хөндий хоосон ажээ.

	Яло ганцаараа инээсээр баатар эрийн хуягийг дахин тогшиж, гивлүүрийг нь сөхөж, жадыг нь барьж үзээд санаа алдан, элээний дүрсэн сүлдтэй бамбайн дээр нь тохойлдов.

	Гэнэт баатар эрийн бамбай байрнаасаа хөдлөв. Баатар эрийн дотор ямар нэг пүрш чахарч, Ялогийн ар талд юу нь юм бэ нэг дуу гарчээ.

	Яло эргэж харан, гайхсандаа амаа ангайв. Туурганы нэг хэсэг салж газар руу шигдэхэд бамбарын гэрэлд доош тахирлан одсон нарийхан шат харагдлаа.

	Газар доогуурх зам ийнхүү эхэлдэг ажээ.

	Яло гөлгөр чулуун шатаар хурдан бууж, нарийхан гудмаар шалавхан цаашлав. Түдэлгүй гай болж бамбар нь шатаж дууслаа.

	Яло унтарсан бамбараа шидэж орхиод, гараа урагш сарвайсаар цааш явав. Орой дээрх чийг дааварласан таазнаас нь хүйтэн ус дусална.

	Хэд хэдэн удаа хөлд нь хулгана дайралдсаныг Яло мэджээ.

	Хөөрхий Ялогийн зүрх бөнжгөнөн цохилно! Гэсэн ч Яло, Олягийн дуулсан дууны үгийг шивгэнэн шийдмэг алхалсаар л байлаа

	 

	Хэцүү цаг тулгарахад 

	Бүү гутар, нөхөр минь!

	Харанхуй ч байсан шөнө ч байсан 

	Хайрт тугаа санаад алхаад бай!

	 

	Яван явсаар байтал өмнө нь бүдэгхэн гэрэл харагдлаа. Уг гэрэл газар доогуурх замыг гэнэт халхалсан туурганы завсраар нэвтрэх төдийхөн ажээ. Бараг үл анзаарагдам бүдэгхэн тэр гэрэл Ялогийн урам зоригийг мандах нар адил сэргээв. Яло туурганы хажуу талд нэгэн хөшүүрэг байхыг үзээд, үүн дээр дарвал туурга онгойдог гэж тааварлав, Ингээд хөшүүрэг рүү гараа явуултал гэнэт хүний дуу сонсогджээ.

	Туурганы өөр нэг завсраар шагайн харваас намирсан ногоон ургамлаар бүрхэгдсэн цагаан дүгрэг хайс харагдлаа. Бодвол сэхээвч ажээ. Сэхээвчээс цаана моддын орой, асар том байшингийн дээвэр, жижиг шилэн барилгуудын шовх оройнууд харагдана. Энэ сэхээвчийг зэгсэн өндөр газар барьсан бололтой.

	Өөр нэг завсраар харвал жижиг ширээ тойруулан тавьсан том том зөөлөн сандал дээр Ээлэ, Смалуш, Йихлэм гурав сууж байлаа.

	АРВАН ДӨРӨВ ДҮГЭЭР БҮЛЭГ : Энэ бүлэгт Яло, Оля хоёр дахин уулзана

	Бие нь гэж ердөө л хоёр бөөрөнхий хэсгээс тогтсон хүнийг үзэж инээдээ тэвчин ядсан Яло уруулаа хазаж, мөр нь хөдөлнө. Дээд талын бага бөөрөнхий дээрх хоёр нүд нь үрчгэр зовхиндоо халхлагджээ.

	Йихлэм ямар нэг юм бодсон бололтой. Ээлэ, Смалуш хоёр түүний ам нээхийг хүлээсэн янзтай дуугүй сууна. Ингэж байтал Йихлэм зовхио хөдөлгөж, нүдээ нээлээ.

	— Ээлэ таны хэлснийг би зөвшөөрч байна. Манайд шинэ хаан хэрэгтэй. Тийм ээ, шинэ хаан яриангүй хэрэгтэй! гэж Йихлэм сая нэг дуугарав.

	— Та бид хоёрын санаа ингэж нийлнэ гэж би бат итгэж байсан юм Йихлэм минь. Би таныг хотод байхгүйг мэдээд, зөвлөн хэлэлцэж чадахгүй нь дээ л гэж харамсаж байсан юм гэж Ээлэ хариу өчив.

	Йихлэм нүдээ анивчиж.

	— Харин би таны хэлсний заримыг зөвшөөрөхгүй байна Хаан ширээнд эр хүн суух ёстой! гэв.

	Ээлэгийн шувууных шиг хоёр хар нүд ууртай, учрыг олж ядсан янзтай ширтэнэ. Йихлэм шуухинан:

	— Та хааны титмийг өөдгүй муухай хүүхэлдэйн толгойноос авч хөөрхөн нэг хүүхэлдэйд өмсгөвөл хэрэг бүтнэ гэж бодож байна уу? хэмээн асуусанд Смалуш уурсан царай нь хувьсхийгээд

	— Йихлэм танд туйлгүй их баярлалаа! гэхэд,

	— Йихлэм сайд та хэтэрч байгаа юм биш үү! Миний охины тухай ярьж байхад үүнээс чинь арай өөр үг олдох байсан биз гэж би бодож байна! хэмээн Ээлэ ч уурлав.

	Йихлэм зальтай ногоон нүдээр Смалушийг Хараад,

	— Миний үнэн үг таны сайхан охины сэтгэлд тун таалагдаагүй бол түүний өмнө өршөөл гуйхад би бэлэн байна. Харин миний үгийг дуустал тайван сонсоцгоо, Ээлэ минь. Хаан ширээнд эрс шийдэмгий, эрэлхэг зоригтой хүн байх хэрэгтэйг ойлгож үз. Тийм шүү, яриангүй тийм! Хаан ширээнд эр хүн суух ёстой. Тэгж гэмээж нь л тольчид та бидний шилтгээнд тагнуулуудаа шургалуулж чадахаа болино! Тэдний хамгийн болдоггүй нэгийг нь гав дөнгөнд хатааж, энэ түлхүүрийн цоожоор цоожилно! гээд өврөөсөө түлхүүр гаргаж гозолзуулахад Ялогийн зүрх цохилохоо больчих шиг болж тэр түлхүүрийг нүд цавчилгүй ширтэнэ.

	— Тэгээд та хэнийг хаан суух ёстой гэж бодож байгаа юм бэ? гэж Ээлэ дуугаа эрс өөрчилж бараг шивгэнэх шахам асуув.

	— Миний хүү л байхгүй юү. Хэрэв та нарыг хүсвэл би хүүгээ охинтой чинь гэрлүүлнэ. Ингээд л та бид хоёр хамтдаа төрийг жолоодож суух хэрэг шүү дээ.

	— Йихлэм та өөрийнхөө л хэрэг явдлыг аятайхан бүтээх гэж бодож байна!

	— Тийм тийм, та ч гэсэн тэр шүү дээ, Ээлэ минь. Ухаан нь би таныг нөлөөтэй толь хийхээ болиод зэр зэвсэг үйлдвэрлэж эхлэх гэж байна гэж дуулсан.

	— Ш-ш-ш... Дуугүй! Танд хэн хэлэв?

	— Тайвширч үз Ээлэ минь! Энэ тухай миний амнаас нэг ч хүн сонсохгүй.

	Гурвуул дуугүй болов.

	— Чиний хэлдгийг зөвшөөрье.Йихлэм минь. Хүү охин хоёроо суулгамз. За одоо над түлхүүрээ өг гэж Ээлэ шаардав.

	— Танд миний түлхүүр ямар хэрэгтэй юм бэ, Ээлэ минь?

	— Хааны түлхүүр алга болсон гэсэнд, Йихлэмийн хоёр ногоон нүд томрон,

	— Алга болсон? Тэгвэл би чинь энэ гүрэн улсыг айлгадаг үнэт зүйлийг эзэмдсэн цорын ганц хүн болоо шив дээ гэв.

	— Йихлэм та наад түлхүүрээ нааш өг? гэж Ээлэ дуугаа өндөр болгов.

	Чөтгөр алгад! Би түлхүүрээ яалаа гэж өгөх юм бэ! Ээлэ та над руу ингэтлээ битгий их хараад бай л даа гэж Йихлэм сандлаасаа өндийхөд том гэдэс нь ширээн дээр шалхалзана.

	— Йихлэм таныг яагаад над түлхүүрээ өгөх дургүй байгааг чинь би мэдэж байна! гэж тэргүүн сайд тун аяархан, ууртаа болж чичгэнэсэн дуугаар хэлэв.

	— Яагаад гэж?

	Яагаад гэвэл энэ чинь улсын сангийн цоожинд таардаг түлхүүр шүү дээ! гэснээ Ээлэ гэнэт ухасхийн Йихлэмийн мөрнөөс шүүрэн авч:

	— Өгөөд орхи! хэмээн бархирав.

	— Яасан ч өгөхгүй гэж Йихлэм өөдөөс нь бархиран Ээлэгийн гарыг мөрөн дээрээсээ авч хаяхыг оролдов.

	— Муу хар ногоон мэлхий чи өгөхгүй хаашаа зайлдаг юм бэ!

	Ээлэ, Йихлэм хоёр барилцан авч, байдгаараа амьсгаадан ноцолдож байснаа гэнэт хоёулаа шалан дээр пидхийн уналаа. Түлхүүр алдагдан хажуухан талд нь хангинан ойчив.

	Яло хөшүүрэг дээр дартал зэвэрсэн пүрш чахран, туурга намирсан ногоон ургамлыг хойш яран хажуу тийшээ боллоо.

	Яло сэхээвч рүү үсрэн орж, түлхүүрийг шүүрэн авлаа.

	— Түлхүүр! Түлхүүр! гэж Смалуш чарлав.

	Ана мана ноцолдож байсан Йихлэм, Ээлэ хоёрын хэн нь ч хүүхний чарлахыг сонссонгүй.

	Яло хаашаа зугтаахаа мэдэхгүй эргэлдэж байтал хүрмээс нь хүн шүүрээд авахыг мэдэж:

	— Тавь! гээд, ухасхийсэн боловч Смалуш мөрөн дээрээс нь зуурч

	— Миний гараас чи мултрахгүй! гэж гонгинов.

	Яло, хүүхний том хар нүд өөд харснаа далдиран уурлах дээрээ Ээлэтэй яасан адилхан юм бэ! гэж бодов.

	Смалушийн хоёр нүд улаанаараа эргэлдэн, царайд нь толбо тодрон, махийсан хамар нь тоншоод авах гэж байгаа мэт санагдана.

	— Өөдгүй муу хар элээнүүд? Та нараас би одоо айхгүй! Та нараас би огтхон ч айхгүй? Тавь! гэж хашхирав.

	Охин хүчлэн ухасхийсэнд хиа хүний хувцас нь шажигнаж, Смалушийн гарт алгын чинээ өөдөс үлджээ. Яло сэхээвчийн хүрээ модон дээр үсрэн гарч, цэцгийн мандал дунд өнхөрлөө.

	— Бариад аваарай! Бариад аваарай! гэж Смалуш араас нь чарлана.

	Яло томоо гэгчийн усан оргилуур тойрон гүйж бүдэрч зам дээр элгээрээ ойчсон боловч даруй босон харайж сөөг рүү гүйн очиж, хашаа өөд нь аслаа. Ээлэгийн охин урт бошинзынхоо хормойд хөл нь орооцолдон араас нь хөөж явааг Яло мэдэв. Охин эргэж харвал Ээлэ урт хар нөмрөгөө дэрвэлзүүлсээр сэхээвчийн шат руу гүйхээрээ бууж, араас нь Йихлэм бөндгөнөж явлаа.

	Яло хашаан дээр шалавхан гарч цаад тал руу нь үсрэн буухдаа.Олятай улаан халз мөргөлджээ.

	— Яло? Хонгор минь!

	— Оля, түлхүүр над байна? гэж Яло амьсгаадан хэлэв

	Оля Ялогийн гараас үг дуугүй шүүрэн авч хөтчийн нь суудал дээр Лооб зүүрмэглэж байгаа сүйхний зүг чирлээ.

	— Лооб ах аа, бид хоёрыг хот оруулж өгөөч? Тольчин хүү’ Рөхөнийг маргааш цаазлах гэж байна. Түүнийг бид хоёр л аварч чадна... Лооб ахаа тэгээч дээ? гэж Оля шулганав.

	— Бариад аваарай? Бариад аваарай? гэх Смалушийн цангинасан дуу цэцэрлэгээс цуурайтна.

	— Рөхөн? гэж Лооб гуай давтан асуугаад: - Би түүний тухай сонссон тэр чинь ёстой зоригтой хүү дээ! За дүүрсэн хэрэг! Нөхөд минь сууцгаа! гэв.

	Хоёр охиныг сүйхэнд үсрэн ороход Лооб ташуураа далайв Армаг сайн морьд ухасхийн хуй салхи шиг жирийлээ.

	— Үгүй та хоёр хэдийдээ уулзаж орхисон бэ? Гайхалтай хэрэг байна даа! гэж Лооб гуай хоёр охин руу эргэж харав.

	— Танд сүүлд бүгдийг нь ярина. Одоо шалавхан хот оръё! Лооб ах минь хурдлаарай! гэлээ.

	АРВАН ТАВ ДУГААР БҮЛЭГ : Энэ бүлэгт Оля Рөхөнийг суллаж, Ээлэг дийлнэ

	Морьд, сүйх маань газраар өнхрөх биш, агаараар

	нисэж байна уу даа гэж зарим үед бодогдмоор хурдалж байлаа. Могой шиг тахирлаж мурийн уулс өөд улам бүр эрчлэн өгсүүр болсон замыг аймшигт ганга жалга, сүрлэг хад цохио хүрээлжээ.

	Хоёр охины нүүр өөд догшин салхи цоргино.

	— Амжиж л хүрэх юм сан Яло минь!

	— Юу хэлдэг вэ, Оля минь! Хурдлаарай, хурдлаарай Лооб ах аа!

	Оля эргэн харахад тээр дор замаар нэгэн морьтой хүн довтлон буй нь хумсын чинээхэн харагджээ. Морьтой хүний хар нөмрөг ар нуруунд нь дээрэмчдийн туг адил дэрвэнэ.

	— Лооб ах аа! Биднийг Ээлэ араас хөөж явна! гэж Оля дуу алдав. 

	Лооб морьдоо зогсоож, зам дээр үсрэн буухад хоёр охин түүнийг гайхан харна.

	Уулын ногоон бэлээр хонь бэлчиж байлаа. Цагаан хувцастай хоньчин өвгөн хадтай хавцлын эхэн дээр шилбүүрээ тулан хөшөө адил зогсож харагдах бөгөөд урт буурал үс нь салхинд өрвөлзөн хийснэ.

	Лооб, хоньчин өвгөн дээр гүйсээр очиж, замаар айсуй бараан морьтой хүнийг хуруугаар заан, ямар нэг юм түргэн түргэн ярина. Өвгөн толгой дохилоо.

	Ингээд Оляг харж байтал өвгөн, Лооб хоёр доош нь чулуу өнхрүүлж эхлэв. Том том чулуу эхлээд аажим, сүүл сүүлдээ улам түргэн өнхөрч замдаа дайралдсан бусад чулууг хойноосоо дагуулна.

	Түдэлгүй уул хад нурах их чимээ гарч, бөөн улаан тоос замыг битүү бүрхлээ.

	Лооб, хоёр охины дэргэд ирж, нүд ирмэн:

	— Энэ жижигхэн чулуунууд Ээлэг дардаггүй юм гэхэд зэгсэн их саатуулах биз! гэв.

	... Тутаргын тариалангийн толь шиг талбай ганга жалга, хад асга болсон уулс, хааны усан үзмийн тариалангийн ногоон талбай сая л нэг ар талд үлдэв. Гялалзсан барилга, гозгор оройт байшингуудтай хот улам бүр ойртоно. Орой нь чанх үүлэнд хүрэхээ шахсан үхлийн цамхгийн бараан дүрсийг хоёр охин бүр алсаас харжээ. Оляд гэнэт тэр цамхгийн зэвүүн дүрс энэ орныг нэлэнхийд нь нөмөрсөн юм шиг санагдав.

	— Хурдлаарай, хурдлаарай Лооб ах минь!

	— Бид хот руу ороод ирлээ шүү дээ хүүхэд минь!

	Эцсийн эцэст үхлийн цамхгийн гадаа хүрээд ирлээ. Лооб жолоогоо татаж, морьд хөшсөн юм шиг зогсов. Морьдын хамар тачигнаж, амгайд нь цагаан хөөс унжина.Оля, Яло хоёр сүйхнээс үсрэн буусанд манаа тэдний замыг хөндөлсөн,

	— Өршөөгөөрэй, эрхэм хиа нар минь, Ээлэ сайд үхлийн цамхагт хааны хиа нарыг оруулж болохгүй гэж тушаасан.

	— Юу гэсэн үг вэ, түнш минь! Эрхэм хоёр хиа тольчин хүүг цаазлах гэж ирснийг чи харахгүй байна уу? Тэр түлхүүрийг нь хар л даа гэж Лооб манааны мөрийг алгадав.

	— Тийм юм бол орцгоогтун!

	Хоёр охин шатаар амьсгаадан гүйлээ

	— Амжих л юм сан Яло минь!

	— Юу хэлдэг вэ, Оля минь!

	Түрүүчийн адил харанхуй дунд сарьсан багваахай бужигналдан, шар шувуу дуугарна... Тоо томшгүй энэ олон гишгүүр хэзээ нэг дуусдаг бол?! гэж хоёр охин дор дороо сэтгэл яарна.

	Царай нь цайж, зүрх нь догдолсон хоёр охин сая л нэг дээврийн тавцан дээр гарч ирлээ.

	— За харав уу бид хүрээд ирлээ Рөхөн минь!

	— Сайн байна уу, Рөхөн минь?

	— Сайн, сайн байцгаана уу? Би та хоёрыг их хүлээлээ. Та хоёрыг ирнэ гэж итгэж байсан юм! гэж хүү баяртай хэлэв.

	Рөхөний бие өнөөдөр зэгсэн сайжирсан байлаа. Хоёр нүдэнд нь баяртай харц гялалзана. Оля, хүүгийн дээрээс бөхийв. Цоож дуугарч, гинж харжигнан ойчлоо.

	— Рөхөн минь чи суллагдлаа! Босоорой!

	Рөхөнийг хоёр охин түшиж өндийлгөв. Хүү бас тамир тэнхээ муутай байлаа. Оля өмсөж явсан хиа хувцсаа шалавхан тайчиж өөрөө сурагчийн платье, улаан бүчтэйгээ үлдлээ.

	— Рөхөн минь үүнийг шалавхан өмс!

	Яло үеийнхээ охин руу аймхайхан харна

	— Оля минь, чи өөрөө яах юм бэ?

	— Би бүгдийг бодсон, Яло минь... Ингэлгүй болохгүй! Би эрүүл саруул хүн шүү дээ. Бас би хурдан ч гүйнэ... Над санаа зовох хэрэггүй.

	— Үгүй тэгтэл Оля минь...

	— Хурдал, Яло минь! Секунд ч гарздаж болохгүй цаг!

	Яло, Рөхөн хоёр явлаа. Оля тэр хоёрын аажмаар холдож буй хөлийн чимээг чагнан үлдэв.Ингээд цааш яах аргаа бодон суулаа. Гэртээ л харья! Өнөөдрийн дотор харья! Энэ аймшигт цамхгаас л гарах арга олох хэрэгтэй гэж охин бодов. Оля элгээрээ мөлхөж дээврийн тавцангийн чанх ирмэгт хүрэв. Тээр дор зогсож буй сүйх, морьд хумсын чинээхэн харагдана. Яло, Рөхөн хоёр цамхгаас гараагүй л яваа бололтой. Яасан удаан бууцгаадаг хоёр вэ! Ээ ашгүй гараад ирлээ! За тэр, сүйх рүү очлоо. За тэр манаа мань хоёрыг сүйхэнд суулгаж өглөө. За тэр, морьд хөдөлж, сүйх хотын зүг давхин одлоо.

	Оля сая нэг санаа амрав. Одоо цамхгаас буухад болох болжээ. Ингээд доош бууж, дээврийн нүх үзэгдэхээ больж, харанхуйд ороод алхаагаа удаашруулав. Сарьсан багваахай хэд хэдэн удаа биеийг нь далавчаараа шүргэв. Гэвч Оля түүнийг юманд бодсонгүй.

	Нэг гишгүүр, дахиад нэг, бас нэг! Оля гэнэт зог тусав. Өмнөөс нь хэн нэг хүн өгсөж явлаа.

	— Та хэн бэ? гэсэнд

	Нөгөө хүн үл дуугарах бөгөөд зөвхөн тасалдангуй амьсгаадах нь сонсогдоно. Оля айж, ойртож яваа хүнээс зайлан улам бүр дээш өгслөө. Ингээд дээврийн нүх ойртож бүдэг гэгээтэй болоход хар нөмрөг үзээд бүр ч айсан охин нүүрээ гараараа халхлав Гэвч айхын хажуугаар тэр өөдгүй муухай хүнийг жигшин зэвүүцэх сэтгэл оргилон хөдөлжээ. «Үгүй, би яасан ч одоо үүнээс’айхгүй!» гэж Оля шүд зуун бодов.

	Олягийн араас дээвэр дээр гарч ирсэн. Ээлэ чулуун дээр үхсэн могой шиг хэвтэж байгаа гинжийг үзээд зог тусав.

	— Жаал охин! Тольчин хүүг чи сулласан уу? гэж Ээлэ тун аяархан асуув.

	Оля юу ч дуугарсангүй Ээлэ уурласандаа хамаг бие нь салганан охин руу мярааж дөхнө.

	— Чи одоохон доошоо хийсэж үхнэ! Чи миний харцанд тэсэлгүй өөрөө нисэж үхнэ дээ! За тэр! Чи яагаад далдирахгүй байна?

	Оля зүрх шимширсэн боловч цэв цэнхэр нүднийхээ цогтой харцыг Ээлэгийн харцнаас буруулсангүй. Харин цэнхэр нүдээ бүр ч том болгож, элээн хүний махчин хоёр нүдний эгц өөдөөс чавчрахгүй харна.

	— Өөдгүй муу хар элээчиний харцнаас би өчүүхэн ч далдирахгүй! Би чамайг жигшин зэвүүцэж байгаа болохоороо огтхон ч айхгүй байна. Үнэнийг худал хэзээ ч дийлэхгүй тэгвэл үнэн миний талд гэж Оля гэнэт хашхирлаа.

	Охин элээн хүн хоёр аймшигт халз тулалдаанд орж хэн хэн нь хөдлөлгүй хэсэг зуур болов. Гэтэл гэнэт Ээлэгийн хоёр хар нүдэнд айсан байдал тодорч нүүр нь татвалзаж эхлээд толгой, мөрөө гэдийлгэн ухарна. Ээлэ гэдийх тусам Оля улам бүр зориг орж, цэх болов. Охинд хоёр нүднээс нь цахилгаан харваж Ээлэг нэвт шувт сүлбэж байх шиг санагдана. Ээлэ нүүр нь байдгаараа үрчийж гэдрэг ухарсаар тавцангийн чанх ирмэг дээр очив. Ингээд тэр тэссэнгүй нүдээ аньж алгаараа нүүрээ таглав.

	— Мөн дөө чи далдирав уу? Өөдгүй муу хар элээ чи үнэнээс айж байх шив дээ! гэж Оля омог төгөлдөр хашхирлаа

	— Чи хэн бэ? Би ийм харцтай огт тулгарч яваагүй юм... Энэ улаан бүч чинь яагаад ингэж намайг айлгана вэ? Чи хаанаас ирсэн охин бэ? Пээ бүү үзэгд, яасан тунгалаг нүд вэ! Яасан аймаар юм бэ! Боль боль, намайг бүү хар! Амьсгаа давхцаж байна. Боогдох нь байна шүү! Болиоч дээ... гэж Ээлэ байдгаараа уухилна.

	Ээлэ дахин нэг алхам ухарлаа. Энэ бол түүний сүүлчийн алхам байжээ. Ээлэ үхлийн цамхгийн орой дээрээс доош нэвсийн хийсэж түг түмэн хэлтэрхий шил болон бут үсэрчээ.

	АРВАН ЗУРГАА ДУГААР ЭЦСИЙН БҮЛЭГ : Энэ бүлэгт Оля шидэт тольтой дахин ярилцана

	Оляг цамхгаас бууж явах үед доод талд нь чухам юу болж байсныг та нар харсан бол доо!

	— Ээлэ хэмхэрч үхлээ! Ээлэ хэмхэрч үхлээ! Түүний ингэж үхэх мөчийг би олон жил хүлээсэн юм! гэж манаа байдаг чадлаараа хашхиран, алман сүхээ дээш шиднэ.

	Хотын өнцөг булан бүхнээс хүмүүс цамхгийн зүг

	яаравчлав. Тэдний дунд охид хөвгүүд олон байлаа. Олны дотор Яло, Рөхөн, Лооб гурвыг явж байгааг Оля харлаа. Тэр гурав Оля руу шуугин ирж золтой л бяц тэврэх шахлаа.

	Овгор цагаан малгайтай нэгэн авгай олны дундуур зүтгэсэн Оля дээр ирлээ.

	— Тича эгч ээ!

	— Ангаахай минь! Миний сайн охид минь!

	Тича эгч бөөн баяр хөөр болон Оля, Яло хоёрыг тэврэн авна. Баярласандаа гар нь салганаж уйлагнан зогсоо зайгүй л

	— Гургуулын ангаахайнууд минь! Зоригтой ч ангаахайнууд минь! гэж үглэнэ.

	Олны дотроос нэгэн хүн:

	— Рөхөн минь! Хүү минь чи амьд уу? гэж дуу тавив.

	— Нөхөд өө! Энэ зоригт охин миний амийг аварсан юм! гэж Рөхөн хэлэв.

	Баяр талархлын дуу цуурай тал бүрээс хадна! Оля ичсэндээ орох газраа олохгүй, хоёр гараа эвгүйхэн унжуулан, ув улайж зогсоно.

	— Энэ охин хүн болгон нь сүү шиг цагаан сэтгэлтэй эрэлхэг зоригтой сайхан орноос ирсэн юм! гэж Тича авгай хашхирлаа.

	— Оля, бидэнтэй хамт үлд л дээ! гэж хүүхдүүд нэгэн зэрэг хашхирна.

	— Бидэнтэй хамт бай! гэж тал бүрээс хашхирна.

	Рөхөн Олягийн өөдөөс эгцлэн ширтэж:

	— Оля минь чи сонсож байна уу? гэж асуув.

	Оля өөрийн мэдэлгүй, хоёр салаа гөхлөө нэг хөдөлгөөд ярьж эхлэв. Сулхан дуу нь гэнэт хачин чангарсан учир охины үгийг хотын хамгийн алс гудамжинд байсан хүмүүс ч сонсжээ.

	— Өлгий нутгаас минь үнэтэй сайхан зүйл энэ дэлхийд над байхгүй учир би хайрт нөхөд та нартайгаа үлдэж чадахгүй бил ээ! Та нар ч гэсэн энэ нутагтаа миний төрсөн нутгийнх шиг аз жаргалтай амьдардаг болно. Үүнд би итгэж байна, хайрт нөхөд минь!

	Ингээд Оля, Яло хоёр хотоор явлаа. Замд тохиолдсон хүн болгон тэр хоёрт найр тавьж, элэгсэг дотноор инээмсэглэн, баяр талархал илэрхийлэн хашхиралдана. Энд тэнд шил жингэнэн дуугарна. Энэ бол ардууд хотын гудамж талбайд тавьсан нөлөөтэй толинуудыг хагалж хаяж байгаа нь ажээ. Толины хагарах дуу хөгжмийн эгшиг адил жингэнэнэ.

	— Оля хоёулаа дуугаа дуулъя! гэж Яло санал гаргав. Оля толгой дохиж, баяр баясгалантайгаар дуугаа эхлэн,

	 

	Саруул зорилготой биднийг

	Саатуулах хүч байхгүй!

	Урагшаа! Урагшаа! гэж

	Өлгий нутаг минь тушааж байна!

	 

	Алтан шар нар хотын дээрээс гийгүүлж, эргэн тойрон нүд гялбам гялалзаж байлаа. Хоёр охины дууг Рөхөн тосон авч, улмаар охид хөвгүүд цөмөөр түрлээ.

	Ингээд усан оргилуурт талбай, дээш өгссөн шилэн шат дайралдав. Оля, Тича эгч Рөхөн, Лооб ах гуравтайгаа элэгсэг дотноор салах ёс гүйцэтгэлээ. Олон зуун охид хөвгүүд Оля, Яло хоёрыг үдэж, гараа гозолзуулан хоцорлоо.

	Оля, Яло хоёр шилэн шат өөд тааваар өгсөв. Гишгүүр болгон хоёр охины хөл дор хөгжмийн чавхдас адил жингэнэнэ. Гэнэт алсад чих дөжрөм их чимээ гарахад хоёр охин эргэн харвал хотын бүр цаана өтгөн улаан тоос агаар тэнгэрт багшран хадах нь үхлийн цамхаг бут үсрэн нурснаас үүссэн тоос байлаа. Хүмүүсийн баяр хөөрийн дуу шуугиан хот даяар цуурайтлаа. Ард түмэн нь нөлөөтэй толинд дахиад хууртахаа больсон тэр орныхонтой салах ёс гүйцэтгэн хоёр охин дахин гараа сарвалзуулав.

	Ингээд гүвээний орой дээр гарч, хэсэг сөөг яран номын хуудсан дээрээс үүднийхээ өрөөнд үсрэн буужээ. Олягийн хөлийн хажууханд нүүрэн дээрээ “Дүүрэглү” гэсэн нэртэй нэг ном хэвтэж харагдав. Толины нь тунгалаг шилэн дээгүүр цэнхэр долгион мяралзаж, усан болор өөр хоорондоо жингэр жингэр мөргөлдөн, цангинасан сайхан хоолойгоор:

	— Оля чи харих сан гэж бодож байна уу? гэж асуув.

	— Бодолгүй яах вэ!

	— Чи нөлөөтэй толины гүрнээр яваад ирсэндээ харамсахгүй биз дээ?

	— Ээ, яалаа гэж дээ! Шидэт толь чамд их баярлалаа! Би хэчнээн их юм үзэж, учрыг ухаардаг болов доо! Үл ялих дутагдал хэцүү цагт их саад болж мэднэ гэж урьд өмнө би зүүдэлдэг ч үгүй явжээ! гэв.

	Толин дээрх долгион намсаж, цэнхэр униар замхрахад толины шил алга болж, хоосон жааз үлдэв.

	— Сайн яваарай. Яло минь..

	— Сайн суугаарай Оля минь. Намайг эрэлхэг зоригтой элэгсэг сайхан зантай хүн болгож өгсөнд чинь их баярлалаа! гээд найз хоёр охин тэврэлцэн үнсэлцэв.

	Ингээд Оля толины хоосон жаазны цаана гармагц эргэж харвал толины шилэн дээгүүр дахиад цэнхэр долгион жирэлзэв. Цэнхэр униар замхрахад толинд Яло дахин харагдлаа. Оля өөдөөс нь инээмсэглэн, баруун гараа гозолзуулахад. Яло нэгэн адил инээж зүүн гараа хариу гозолзууллаа.

	Үүд чахран дуугарч

	— Чи бас л тольдсоор уу? Намайг дархныд очоод ирэн иртэл тольдсон байлгүй дээ... За энэ дахиад нэг түлхүүр хийлгэлээ». Дахиад битгий хаяж орхиорой Оля минь! гэж гаднаас орж ирсэн эмээ нь захив.

	Оля эмээгийнхээ хүзүүгээр тэвэрч,

	— Эмээ минь, миний хайртай эмээ минь сайн байна уу, яасан сайхан юм бэ! гэнэ.

	— Бурхан минь! Чи яаж орхив? Арван минут болов уу, үгүй юу, яваад ирэхэд, бүтэн жил уулзаагүй амьтан шиг! гэж эмээ нь сэтгэл хөдөлсөн бага зэрэг гайхсан янзтай хэлэв.

	— Муу эмээ минь бүр амьсгаадаж орхиж? Би өөрөө явахгүй яав даа гэхэд нь. Эмээ нь:

	— Чи минь харанхуйгаас айдаг биш бил үү? гэв.

	Оля, эмээгээ шовхийтэл үнсэв.

	— Охин минь, энэ чинь юу болоо вэ? Чи минь юундаа ингэж байдгаараа үймэрч орхив?

	— Танд би нэгд нэгэнгүй яримз.

	— Үгүй, тэгээд юу болчихсон хэрэг вэ?

	— Юу ч болоогүй. Би ердөө л... 

	— Юу ердөө л гэж? Яагаа вэ?

	— Би ердөө л... өөрийгөө хажуугаас нь, харлаа гээд сэтгэл нь догдолж, инээмсэглэн буй эмээгээ тэвэрсээр, толь руу дахин эргэж, Ялод гараа сарвалзуулав. 

	Гэтэл Яло энэ удаад гараа сарвалзуулахдаа өөрөөс нь ялимгүй сүүлдэж хацар дээрх нулимсаа арчих шиг санагджээ. Ер нь энэ бүхэн Оляд тэгж санагдсан хэрэг л дээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





